
“Nafarroako euskalkiak” erakusketa 

Javier Ziordia. Altsasuko Kima Euskara Taldearen izenean
Altsasuko Iortia kultur gunean, ekainaren 1etik 18ra, Nafarroako euskalkiak izeneko erakusketa dago. Nafarroako Gobernuak sortutako erakusketa da, eta Nafarroako euskalkien berri emateko sortua da. Euskalkien inguruan erakusketak egiten duen dibulgazio lana eskertu nahi diogu Hizkuntza Politikarako Zuzendaritzari. Nafarroan dugun aberastasun bat publikoari ezagutzera eman eta hurbiltzeko ahalegin estimagarria dela iruditzen zaigu. 

Hala ere, erakusketa Altsasun dagoela jende gutxik daki, apenas iragarri baita. Nafarroako euskalkiak erakusketaren berri, gauza bategatik edo besteagatik, kultur gunera joandakoek izan dute soilik. 

Erakusketan euskalkiak aberastasun gisa aurkezten zaizkigu, eta hala dira. Zenbait desagertuak daudela ere argitzen da. Nafarroako Gobernuak kultur aberastasun bat ez desagertzeko neurriak hartu beharra dauka. Bestela, gaur egun bizirik dagoen kultur ondare horren zati bat, aurki, museoko pieza gisa besterik ez dugu ezagutuko. Horregatik, zehazki euskalkien esparruan aurrera eraman ditzakeen zenbait neurri proposatzera ausartzen gara: euskalkiak prestigiatzeko neurriak edo kanpainak; euskalkien erabilera sustatzeko tokian tokiko kanpainak; irakaskuntzan tokiko euskalkiaren presentzia ziurtatzea; euskalkien irakaskuntza errazteko bitartekoak sortu; Euskaltzaindiaren arau eta gomendioei jarraituz euskalkietan idazteko neurriak zehaztu eta gizarteratu; euskalkien hiztegiak sortu; teknologia berriak erabili euskalkien ezagutza zabaltzeko eta abar. 

Bizirik dagoen kultur aberastasuna dira euskara eta bere euskalkiak. Ondare hori bizirik iraunarazteko eta gizaldi berrietara osasuntsu iristeko lan esparru zabala dugu aurretik. Gure apalean, Nafarroako Gobernuari gonbita egiten diogu lan esparru horretan murgiltzeko. Lan handia dago egiteko, eta guztien artean errazago izanen da aurrera eramatea. 

